
Gastritisa eragiten duen bakterioa aurkitu zutenek jasoko dute Nobela 

Barry Marshall eta Robin Warren ikertzaile australiarrak nabarmendu ditu Stockholmgo Zientzia Akademiak 


AINARA ARGOITIA - DONOSTIA Robin Warren (1937) eta Barry J.Marshall (1951) zientzialariek jasoko dute aurtengo Medikuntza eta Fisiologia Nobel saria, ultzera peptikoa eta urdaileko mukosaren hantura gastritisabakterio batek eragiten zuela argitu izanagatik. 1982. urtean identifikatu zuten aurtengo Nobel saridunek helicobacter pylori bakterioa. Aurkikuntza hark mugarri bat ezarri zuen medikuntzan. Izan ere, ordura arte ultzera peptikoa eta gastritisa gaixotasun kronikotzat hartzen ziren. Warrenek eta Marshallek erakutsi zuten antibiotikoekin eta segregazio azidoaren inhibitzaileekin senda zitezkeela urdaileko gaitz horiek. Saria 1,1 milioi euro abenduaren 10ean jasoko dute, Alfred Nobel hil zen egunez. 

Warrenen eta Marshallen ekarpen horri esker dakigu egun duodenoko ultzeren %90 eta urdaileko ultzeren %80 helicobacter pylori bakterioak eragiten dituela. Gaixotasun horiek bizimodu jakin baten eta bereziki estresaren ondorio zuzena zirela uste zen, bakterioa identifikatu artean. Gerora jakin da, baina, «bizimodu lasaiagoko» herrialdeetan, «garatzeko bidean diren herrialdeetan», urdaileko eta duodenoko ultzera kasu gehiago agertzen direla.Normalean, umetan kutsatzen da gaixoa bakterio horrekin, amarengandik gehienetan. Bakterioak urdaileko beheko aldean egiten du lekua, antrumean, eta hortik zabaltzen da infekzioa. Bakterio gogorra da helicobacter pylori-a, eta urdailera ondo egokitzen da, urdail-azidotasuna erraz jasaten duelako. Hala, kutsatutakoak bizi osoan izan dezake urdailean, nahiz eta kasu askotan sintomarik ez agertu. Beste kasu askotan, baina, urdaileko mukosaren hantura eta nekez orbantzen diren zauriak eragiten ditu. Kutsatutakoen %10-15ek, esaterako, ultzera peptikoa gara dezakete. Ultzera mota horiek sarriago gertatzen dira duodenoan urdailean baino, eta ondorio larriak eragin ditzake. Ultzera zulatua edota odoljarioak, besteak beste. 


2005eko Medikuntza Nobel saridunak 

robin warren 

Adelaide (Australia), 1937 

Senari kasu egin izanaren saria 


Robin Warrenek jaioterrian bertan egin zituen medikuntza ikasketak, eta hematologia eta patologia klinikoan espezialdu zen gero. Medikuntza karrera Australiako bi ospitaletan egin du oso-osorik: Melbourneko Errege Ospitalean lehenengo eta Pertheko ospitalean, 1968tik 1999ra bitarteko urteak. Hain justu ere, Pertheko ospitaleko patologo zela egindakoagatik saritu dute Nobeletan. 

Gastritisa duten gaixoei egindako biopsietan, ordura arte ezezaguna zen bakterio bat antzeman zuen Warrenek, ustekabean, historiako zientzia aurkikuntza handienak egin ohi diren legez. Ospitaleko buletinean argitaratu zuen berria, baina gainerako patologo eta adituek eszeptizismo handiz hartu zuten. Izan ere, zientzialariek ez zuten uste bakterioak urdail-azidotasuna jasateko gai zirenik. Iltze bat desegin eta urtzeko gai den likidoak bakterioa derrigor hil behar zuela uste zuten; oker, gerora jakin denez.Warrenek, hala ere, bereari eutsi zion, temati. Bi urtez gastritisdunen biopsiak aztertzen jardun zuen, bakterio hark urdaileko gaitzekin zer lotura zuten jakin guran. Baina biopsiak behar zituen horretarako, ordura artekoak baino landuagoak, eta hala, Barry Marshall gastroenterologia departamentuko medikuarekin jarri zen harremanetan. Elkarrekin helicobacter pylori bakterioa identifikatu eta haztea lortu zuten. 





 

BARRY MARSHALL 

Kalgoorlie (Australia), 1957 

Zientzialaria, irakaslearen gainetik 


Barry Marshall zientzialaria Kalgoorlien jaio zen 1957. urtean, eta Australia Mendebaldeko Unibertsitatean egin zituen medikuntza ikasketak (1968-1974). Karrera amaitu ostean Pertheko Errege Ospitalean hasi zen lanean, gastroenterologia departamentuan. 1986. urtean, baina, Virginiako Unibertsitateko (AEB) lan eskaintza bat jaso zuen, eta hara joan zen medikuntza eskolak ematera. Hamar urtez barne medikuntza irakatsi zuen bertan, eta bide batez, zientzia egiteko aukera ere izan zuen han. 1997. urtean itzuli zen atzera Australiara, medikuntza ikasketak egin zituen unibertsitate berera, baina oraingoan irakasle gisa. Australia Mendebaldeko Unibertsitatean barne-medikuntza eta mikrobiologia eskolak eman ditu, 2003. urtera arte. Egun, Ikerketa Departamentuko burua da. 

Edozelan ere, Pertheko Errege Ospitalean lortutakoagatik da ezaguna nazioarteko zientzia komunitatean. Medikuntzaren Nobel sariaren aurretik, beste sari asko jaso ditu Marshallek, Robin Warrenekin batera. 1995. urtean, esaterako, Harvard Medikuntza Eskolaren Warren Alpert saria eman zieten, eta bi urte geroago, Paul Ehrlich Alemaniako ikerketa saria. Biomedikuntza zientzietan Australian egin den aurkikuntzarik handienetzat jo dute Warrenek eta Marshallek egindakoa, eta Florey dominarekin saritu dituzte. 

